
Аддаваць сябе ў ахвяру Богу
Дванаццаты разьдзел Пасланьня апостала Паўла да рымлянаў пачынаецца зь цікавых словаў, дзе пасьлядоўнікам Хрыстовым даецца парада: аддавайце свае целы ў ахвяру Богу! Калі ўпершыню чытаеш гэты заклік, то крыху зьдзіўляесься. Справа ў тым, думаеш сабе, мы жывем у такі век, калі цывілізаваныя людзі ўжо не здаюць сябе ў ахвяру камусьці або чамусьці, ці ж яно ня так? Мы, як сучасныя людзі, ужо даўным-даўно перасталі займацца такімі справамі, хтосьці скажа. Ідалаў ня вырабляем і ім не пакланяемся. Але вось тут мы сустракаем заклік аддаваць сябе ў ахвяру Богу, як піша апостал Павал. Але перадумаўшы гэтую ж справу, то неяк прыходзіш да высновы, што ў гэтым ёсьць нешта вартаснае і карыснае, бо гаворка тут жа ўсё-такі ідзе пра ахвяру жывому Богу, Творцу сусьвету і нас людзей. Добра, давайце перагледзім і перацэнім, што апостал хоча гэтым сказаць для нашага дабра і карысьці. Ён лічыць, што нам веруючым трэба прысьвячаць сябе Богу, Ягоным інтарэсам і мэтам. Паводле ягоных уласных словаў: «Прашу вас, браты (тут жа і маюцца на ўвазе сёстры таксама), міласэрнасьцю Божаю аддаць вашы целы ў ахвяру жывую, сьвятую, прыемную Богу, як вашу разумную службу, і не прыстасоўвайцеся да гэтага веку, а пераўтварайцеся абнаўленьнем вашага розуму, каб распазнавалі вы, што ёсьць воля Божае: што ёсьць добрае, што прыемнае Богу і што дасканалае».

Перш за ўсё трэьба заўважыць, што апостал Павал прыгадвае, што Гасподняя міласэрнасьць тут жа працуе. Яна дзейнічае і выліваецца на вернікаў Гасподніх. Міласэрнасьць – ну што ж, гэта ёсьць міласьць Божая да нас, Ягоная прыхільнасьць і добразычлівасьць, што праяўляецца нам людзям. І ў розных месцах Сьвятога Пісаньня мы чытаем пра актыўную і дзейсную Гасподнюю міласьць. Напрыклад, у 33-ім разьдзеле старазапаветнай кнігі Выхад лідэр і прарок старадаўняга ізраільскага народа Майсей сустракаўся з Богам і прасіў, каб Ён праявіў міласэрнасьць ягоным грэшным суайчыньнікам. Госпад адказвае Майсею такімі словамі: «Я правяду перад табою ўсю славу Маю і абвяшчу імя Ягоны перад табою: і каго памілаваць – памілую, каго пашкадаваць – пашкадую».
 Бог праходзіць мімаходзь Майсея і мы далей чытаем: «І прайшоў Госпад перад тварам ягоным і абвясьціў: Госпад, Госпад, Бог чалавекалюбны і мілажальны, доўгацярплівы і многаміласэрны і праўдзівы».
 Якое значэньне такія словы Бога маюць для цябе, шаноўны слухачу, і мяне? Яны паказваюць, што Бог карыстаецца свабодай праявіць сваю міласэрнасьць і любоў таму, каму Яму заўгодна. І Ён паказваў Сваю міласэрнасьць юдэям ня раз. У адной псальме сказана гэтак: «Сэрца іхняе (гэта значыць, старазапаветнага ізраільскага народа) нямоцна стаяла перад Ім (Богам), і не былі яны верныя запавету Ягонаму, але Ён (Бог), міласэрны, дараваў грэх і ня зьнішчаў іх. Шматкроць адводзіў гнеў Свой і не выліваў на іх лютасьці Сваёй».
 Дарагі слухачу, Біблія няраз паказвае, што ў дачыненьні да старазапаветнага ізраільскага народа Бог зноў і зноў не караў яго за іхнія грахі, хоць і былі тыя моманты, калі іх караў. Што тычыцца цяперашняга часу, то можам сказаць, што па вучэньні Бібліі Бог сапраўды любіць усіх людзей – больш, чым толькі ізраільскі народ. Ён любіць усіх людзей аднолькава і хоча, каб ўсе навярнуліся да Яго. Сваю любоў і вялікую міласьць Ён канкрэтна даказаў тым, што паслаў у сьвет Ісуса Хрыста, празь Якога любы чалавек можа атрымаць ачышчэньне ад грахоў і іхніх наступстваў і гэтым чынам уратавацца ад Божага будучага гневу. Апостал Пётра кажа, што «адзін дзень у Госпада – як тысяча гадоў, і тысяча гадоў – як адзін дзень. Не марудзіць Госпад з абяцаньнем, як некаторыя лічаць гэта прамаруджаньнем, але доўга церпіць вас, ня хочучы, каб хто-небудзь загінуў, а каб усе прыйшлі да пакаяньня».
 

Раз Бог паказаў Сваю міласэрнасьць нам, то мы павінны адпаведным спосабам паказаць сваю любоў назад да Яго. І тут апостал падказвае, як гэта мы можам ажыцьцяўляць – менавіта, аддаваць сябе ў ахвяру жывую, сьвятую, прыемную Богу, як нашу разумную службу Яму. І тут жа мы можам запытацца, а якімі спосабамі можам мы аддаваць сябе ў ахвяру Яму? Рознымі! Перш за ўсё, мы павінны праяўляць настрой паслухмянасьці Яму і гатоўнасьці рабіць тое, што Ён указвае нам. Ягоная воля для нас можа паявіцца ў той час, калі чытаем Слова Божае. Дух Сьвяты тут і там загаворвае да нашых сэрцаў, калі чытаем або чуем Ягонае слова: «Юры, вось ты ведаеш пра патрэбу твайго сябра Міколы ў тваёй дапамозе. Пайдзі да яго і памажы яму ў тым, што трэба». Справа ў тым, што кожны раз, калі мы чытаем Біблію, то адкрываем сваё сэрца Гасподняму голасу. Ён гаворыць да нас праз Сваё слова. Таксама мы можам праводзіць больш часу ў малітве Яму. Пры ўсёй нашай працоўнасьці і занятнасьці нам трэба выдзяляць тыя хвіліны для малітвы. У Дабравесьцях мы чытаем пра тыя часы, калі Ісус Хрыстос аддзяляўся ад натоўпаў, каб правесьці нейкі кавалак часу ў малітве перад Сваім нябесным Айцом. Значыцца, мы і гэтакім спосабам паказваем, што думаем пра Бога і Ягоныя жаданьні для нас. Бог насамрэч загаворвае да нашых душаў, калі выдзяляем час для сустрэчы зь Ім. 

Калі мы застаёмся ў кантакце з памеснай суполкай вернікаў, ходзім на яе богаслужэньні, дзе разам зь іншымі вернікамі пакланяемся Богу і чуем павучальныя казаньні, то там жа і даведваемся пра патрэбы іншых братоў і сёстраў. Можа ёсьць патрэба ў валянцёрах для нейкай службы, як у супрацоўніках у нядзельнай школе для дзяцей. Прасьвітары часамі маюць патрэбу ў іншых братах, якія маглі б іх суправаджаць, калі адведваюць людзей, якія па нейкай прычыне ня могуць хадзіць на набажэнствы. Хворыя людзі часта ня могуць прыходзіць на набажэнствы, што значыць, яны таксама не ўдзельнічаюць у прыняцьці Вячэры Гасподняй. Як добра, калі браты і сёстры з суполкі адведваюць такіх і прыносяць ім  хлеб і сок ды праводзяць Вячэру Гасподнюю разам з такімі. Часамі хтосьці з нас карыстаецца практычнай здольнасьцю, якую мы маглі ужываць для дабра іншых чальцоў суполкі. Ёсьць будаўнікі, якія маглі б дапамагчы чалавеку ў рамонце і перапрацоўцы хаты ці чагосьці падобнага да таго. Адным словам, кожны з нас павінен быць гатовым дзяліцца тым дарам або талентам, які Госпад даў нам і якім мы маглі б скарыстаць для дабра іншага брата альбо сястры ў Госпадзе. І ўсё гэта трэба рабіць у імя Хрыстовае. 

У адным лісьце апостал Павал піша: «Вы да свабоды пакліканы, браты, толькі не ператварайце гэтую свабоду ў падставу для задавальненьня цела, а любоўю служэце адзін аднаму, бо ўвесь закон у адным сказе ўкладваецца – у гэтым: любі свайго блізкага, як самога сябе».
 Цудоўную параду дае нам апостал Пётра: «Майце шчырую любоў адзін да аднаго, бо любоў пакрывае мноства грахоў. Будзьце гасьціннымі адзін да аднаго без нараканьня, кожны, як атрымаў дар, служэце ім адзін аднаму, як добрыя домакіраўнікі разнастайнай ласкі Божай. Калі хто гаворыць, гавары, як словы Божыя. Калі хто служыць, служы сілаю, якую дае Бог, каб ва ўсім праслаўляўся Бог празь Ісуса Хрыста, Якому слава і ўладарства на векі вякоў».

Аддаваць свае целы на службу Богу – гэта першая частка парады апостала Паўла, з чаго мы пачалі сёньняшнюю гутарку. Ён далей радзіць нам не прыстасоўвацца да цяперашняга веку, а ператварацца абнаўленьнем нашага розуму, каб гэтым чынам і даведвацца, у чым заключаецца Гасподняя воля для нашага жыцьця і служэньня. Што тут апостал мае на ўвазе? Мы часта знаходзімся пад уплывам таго, што здараецца наўкола нас і мы бачым у шматлікім нешта прывабнае з чалавечага гледзішча, а гэта можа Божай волі супраціўляцца. Не заўсёды тое, што мы заўважаем у нашым сьвеце, пагаджаецца зь Ягонай воляй. Людзі часамі выказваюць меркаваньні, якія не супадаюць вучэньню Слова Божага. І кожная быццам бы новая ідэя, якая паяўляецца сярод людзей, абавязкова можа і не згаджацца з воляй Гасподняй. Якім чынам нам правяраць тое, што прыходзіць да нас ад навакольных уплываў? Трэба такое правяраць праз прызму Слова Божага, Бібліі. А гэта значыць, што мы павінны чытаць яго, вучыцца ад яго. Псальмасьпявак напісаў: «Слова Тваё (гэта значыць, Слова Божае) – сьветач нагам маім і сьвятло сьцежцы маёй... сьведчаньне словаў Тваіх прасьвятляе, простым розум дае».
 І таксама трэба зьвяртацца з малітвай да Духа Сьвятога і прасіць у Яго Гасподняй мудрасьці і кіраваньня.
Праз Слова Гасподняе мы вернікі атрымалі новае жыцьцё ў Хрысьце і тое ж самае Слова падтрымлівае ды падбадзёрвае нас ў штодзённым хрысьціянскім жыцьці. Яно абнаўляе наш розум, каб нашыя думкі і паводзіны адпавядалі і пагаджаліся з Гасподняй воляй для нас. Нас непакояць усялякія жыцьцёвыя спакусы і нам патрэбнае Слова Божае, каб ведаць, як атрымаць перамогу над імі. Яно ператварае нас, каб мы станавіліся ўсё больш і больш падобнымі да самога ж Ісуса Хрыста. Гэта магчыма толькі тады, калі мы застаёмся ў блізкіх стасунках зь Ім. І чым больш мы чытаем Ягонае Слова ды молімся, тым больш нам адкрываецца воля Гасподняя для нас і Дух Сьвят падмацоўвае нас, каб мы выконвалі Божую волю. 

Дарагі сябар, маё жаданьне табе і сабе – каб мы сапраўды чыталі Біблію рэгулярна і гэтым чынам чулі Божы голас ды маліліся так, каб узрасталі ў духоўным жыцьці і станавіліся больш падобнымі да Ісуса Хрыста. Дапамажы нам, Госпадзе Божа! Амэн. 

